
 

Adroddiad i’r:      Pwyllgor Llywodraethu Corfforaethol 

Dyddiad y Cyfarfod:      22 Ionawr 2020 

Aelod/Swyddog Arweiniol:  Julian Thompson Hill 

Awdur yr Adroddiad:      Helen Makin, Rheolwr Gweithrediadau Cyfreithiol a Chaffael  

Teitl Adolygiad Blynyddol o’r Gwasanaeth Caffael Cydweithredol 

1. Am beth mae’r adroddiad yn sôn? 

Mae gan y Cyngor wasanaeth (Gwasanaeth) caffael cydweithredol gyda Chyngor Sir 
y Fflint. Cyngor Sir Ddinbych yw’r awdurdod cynnal ac mae’n darparu’r gwasanaeth i 
Gyngor Sir y Fflint.  Mae’r Gwasanaeth wedi bod ar waith ers 2014 a chytunodd y 
Cabinet i adnewyddu’r Cytundeb Lefel Gwasanaeth (CLG) y llynedd am 3 blynedd 
arall.  

2. Beth yw'r rheswm dros lunio’r adroddiad hwn? 

 

Mae’r CLG yn cynnwys rhwymedigaeth bod y Gwasanaeth yn llunio adroddiad 
blynyddol ar weithgaredd a pherfformiad yn erbyn targedau sydd yn deillio o’r 
Strategaeth Gaffael.  

 

3. Beth yw’r Argymhellion? 

 

3.1  Bod y Pwyllgor yn nodi’r adroddiad perfformiad blynyddol, ac yn cymeradwyo’r 
camau gweithredu arfaethedig er mwyn gwella perfformiad (lle bo angen). 

Bod y Pwyllgor yn ystyried a ddylai’r adroddiad perfformiad blynyddol gael ei gyflwyno i 
bwyllgor craffu perthnasol, megis Partneriaethau neu Berfformiad, i’w ystyried 
ymhellach.  

 



 
 

4. Manylion yr Adroddiad 

4.1 Ymrwymodd y Cyngor i drefniant gwasanaeth cydweithredol yn 2014 gyda 
Chyngor Sir y Fflint er mwyn darparu cyngor am gaffael.  Y Cyngor yw’r corff cynnal 
ac mae’n cyflogi’r tîm sydd yn darparu’r Gwasanaeth.  Y llynedd, cytunodd y 
Cabinet i adnewyddu’r trefniant am 3 blynedd arall. 

4.2 Mae yna CLG sydd yn rheoli sut caiff y Gwasanaeth ei ddarparu. Sefydlodd y CLG 
Bwrdd Cydreoli Caffael sydd yn cynnwys uwch swyddogion a’r Aelod Cabinet o 
bob Cyngor.  Mae’r Bwrdd yn dal y Gwasanaeth i gyfrif, yn monitro perfformiad ac 
yn datrys materion sy’n ymwneud â darparu’r Gwasanaeth.  

4.3 Yn ôl y CLG mae’n rhaid i’r Gwasanaeth adrodd yn flynyddol ar ei berfformiad.  
Mae’r adroddiad ar gyfer 2018/2019 ynghlwm.  Mae’r CLG yn nodi y bydd y 
Cynghorau’n rhannu costau’n seiliedig ar eu cyfran o wariant cyfun cyffredinol y 
ddau Gyngor. Bydd y gwariant yn amrywio o flwyddyn i flwyddyn yn dibynnu ar 
brosiectau cyfalaf ond yn fras mae’r Cyngor yn gwario 45% felly ei gyfran o’r costau 
rhedeg yw 45%. 

4.4. Mae’r adroddiad yn ymdrin â phob agwedd o’r gwasanaeth megis cyllideb a 
strwythur, yn ogystal â pherfformiad yn erbyn ei Ddangosyddion Perfformiad 
Allweddol (DPA).   

4.5 Fe adolygodd y Gwasanaeth ei DPA yn ddiweddar, gan gadw rhai ohonynt ac 
amnewid rhai eraill. Mae gan y DPA sydd wedi’u cadw feincnod presennol felly 
cânt eu mesur yn erbyn targedau. Nid oes gan y DPA newydd feincnod eto, felly 
mae’r Gwasanaeth yn cofnodi perfformiad (fe ddefnyddir y rhain i osod targedau).  
Mae’r tablau perfformiad llawn yn Atodiad 3 yr Adroddiad Blynyddol.  

4.6 Y tueddiadau i’w nodi yw bod dros 60% o gaffael ar gyfer chwarteri 1 i 3 yn 2019 
wedi arwain at arbedion i’r gyllideb bresennol. Mae dal angen gwelliant ar nifer o 
fentrau caffael cydweithredol, gan mai dim ond cyfartaledd o 13% o gaffael sy’n 
cael ei wneud ar y cyd. Mae yna gysondeb o wariant gyda chyflenwyr yng Nghymru 
a Sir Ddinbych. Bu gostyngiad yn chwarter 3 yn nifer y contractau gan gynnwys 
buddion cymunedol. Fe ragwelir y bydd yna gynnydd yn nifer a’r math o Fuddion 
Cymunedol a fydd yn cael eu darparu trwy gontractau yn sgil y Ganolfan Buddion 
Cymunedol a phenodi Rheolwr Buddion Cymunedol.  

5. Sut mae'r penderfyniad yn cyfrannu at y Blaenoriaethau 
Corfforaethol? 

Mae gweithgareddau caffael y Cyngor yn cyfrannu at bob Blaenoriaeth Gorfforaethol 

yn y Cynllun Corfforaethol.  

6. Beth fydd cost hyn a beth fydd ei effaith ar wasanaethau 
eraill? 

Y gyllideb ar gyfer 2019-20 ydi £430,403. Rhennir y gost 55% i Sir y Fflint a 45% i Sir 

Ddinbych. Y cyfraniad gan y Cyngor ydi £193,681. 

 



 
 

7. Beth yw prif gasgliadau’r Asesiad o’r Effaith ar Les? 

Amherthnasol  

8. Pa ymgynghoriadau a gynhaliwyd gyda’r Pwyllgorau Craffu 
ac eraill? 

Amherthnasol 

 

9. Datganiad y Prif Swyddog Cyllid 

Amherthnasol 

10. Pa risgiau sydd ac a oes unrhyw beth y gallwn ei wneud i'w 
lleihau? 

Gwnaeth yr adroddiad Archwilio Mewnol argymhellion i wella’r Uned Caffael 
Cydweithredol a rhoddodd sgôr sicrwydd 'isel’. Ar ôl rhoi’r camau gweithredu ar waith, 
mae’r sgôr wedi gwella i lefel sicrwydd ‘canolig’. Nid yw’r camau gweithredu sy’n 
ymwneud ag adolygu’r Strategaeth Gaffael ac adolygu Rheolau'r Weithdrefn 
Gontractau wedi dod i ben eto, ond maent wedi dechrau cael eu gweithredu. Mae’r 
Strategaeth Gaffael yn mynd gerbron yr Uwch Dîm Arweinyddiaeth ar 16 Ionawr 2020. 
Bydd yr ymgynghoriad ynglŷn â Rheolau'r Weithdrefn Gontractau diwygiedig yn 
dechrau ym mis Chwefror neu fis Mawrth 2020.  

 

11. Pŵer i wneud y Penderfyniad 

Adran 9 Mesur Llywodraeth Leol (Cymru) 2009 (pŵer datganedig i gydweithio gydag 
awdurdod lleol arall) 

Adran 111 Deddf Llywodraeth Leol 1972 (pŵer i ymgymryd ag unrhyw weithred i 
hwyluso, neu sydd yn ffafriol neu ddamweiniol, i gyflawni ei swyddogaethau yn 
llawn);  

Adran 112 Deddf Llywodraeth Leol 1972 (penodi gymaint o swyddogion ac sydd raid 
er mwyn cyflawni swyddogaeth y Cyngor);   

Adran 113 Deddf Llywodraeth Leol 1972 (lleoli staff awdurdod lleol i gael eu 
defnyddio gan awdurdod lleol arall)  

Adran 3 (1) Deddf Llywodraeth Leol 1999 (dyletswydd gyffredinol ar awdurdod 
gwerth gorau i wneud trefniadau i sicrhau gwelliant parhaus o ran y ffordd y mae ei 
swyddogaethau’n cael eu cyflawni)  

Mae Adran 13 Tabl 4 (m) o gyfansoddiad y Cyngor yn dirprwyo grym i’r Cabinet i 
feithrin a chynnal perthnasau cadarnhaol gyda sefydliadau partner.  



 
 

 


